
Frá skólastjóra  
Ágætu lesendur 
Þrennt vil ég gera að umtalsefni í þessum pistli. Við 
gerðum skoðanakönnun á meðal foreldra í kringum 
foreldraviðtölin í lok janúar og niðurstöðurnar voru mjög 
ánægjulegar. Niðurstöðurnar eru aðgengilegar á heima-
síðu skólans. Áður en lengra er haldið vil ég bæði þakka 
góða þátttöku en um leið hvetja til að foreldrar leggi sig 
fram um að taka meiri þátt að ári. Sennilega hefur 
könnunin farið framhjá einhverjum og er það miður. 
Þátttakan var hins vegar vel viðunandi, um 67% og aðrir 
mælikvarðar eins og þátttaka í bekkjum og kynjahlutfall 
svara benda til að könnunin sé marktæk. Niðurstöðurnar 
eru þær að 91% foreldra eru mjög eða frekar sammála 
því að barn þeirra sé ánægt í skólanum. 2,25% eru 
frekar eða mjög ósammála, 6,74% taka ekki afstöðu. 
84% eru mjög eða frekar sammála því að það sé góður 
félagsandi í bekk barna þeirra. 3.41% eru frekar eða 
mjög ósammála þeirri fullyrðingu. Það sem vekur 
sérstaka athygli er að einungis 14.92% eru mjög eða 
freka ósammála vetrarfríum. 48.51% eru mjög sammála 
vetrarfríum og við viðbótar eru 16.42% frekar sammála 
þeim. Þannig eru þeir sem eru sammála vetrarfríum 
64.93%. Hér er því orðin mikil breyting á afstöðu til 
vetrarfría en undanfarin ár hefur um helmingur verið 
fylgjandi og um helmingur verið á móti.  
Í öðru lagi langar mig að þakka kennurum, nemendum 
og starfsfólki fyrir frábæra þemadaga. Þemadagarnir fóru 
einstaklega vel fram og var afrakstur mikill og skemmti-
legur. Ekki verður hér neinu hampað öðru fremur en við 
hyggjumst varðveita afrakstur þemavikunnar og hafa til 
sýnis á vorhátíð skólans í maí.  
Kennararnir skiluðu munnlegum skýrslum í vikunni um 
umbótaverkefni skólans. Hópar eru að vinna að nokkrum 
mikilvægum verkefnum. Einn hópur vinnur að og metur 
með hvaða hætti skólinn geti best sinnt nemendum með 
einhverfu og hefur nú þegar verið ákveðið að allir 
starfsmenn fái fræðsluerindi í vor og haust. Tveir hópar 
eru að þróa svokallaðan verkhring sem ég hef áður gert 
að umræðuefni. Unglingakennararnir eru nú á sínu þriðja 
ári í þessari þróun en miðstigskennarar eru komnir vel á 

veg með tilraunir sínar. Í fljótu bragði sagt er hér um að 
ræða tegund af lóðréttri samvinnu þar sem unnið er 
aldursblandað. Einn hópur er að meta hvernig samstarfi 
kennara er háttað í hverjum árgangi og mun væntanlega 
leggja inn tillögur um framtíð slíks samstarfs áður en 
skóla lýkur í vor. Síðasti umbótahópurinn sem ég nefni er 
að þróa betri nýtingu eða samnýtingu þeirra bjarga sem 
skólinn hefur í sérkennslu og móttökudeild. Það er því allt 
á fullu hjá okkur og hér ríkir góð stemming með hækkandi 
sól. 
Með kveðju, 
Ásgeir Beinteinsson, skólastjóri 

 

P   Á  S  K  A  L  E  Y  F   I  
Páskaleyfi er frá 17. – 25. mars. Kennsla hefst aftur 
samkvæmt stundaskrá miðvikudaginn 26. mars. 

 

Starfið næstu vikur 
� Íþróttahátíð á yngsta stigi verður í næstu viku, 

þriðjudaginn 4. mars og á miðstigi 5. mars. Nemendur 
verða í skólanum á venjulegum skólatíma en taka með 
sér íþróttaföt og handklæði. 

 

� Miðvikudaginn 12. mars verður íþróttahátíð á unglinga-
stigi. Viðvera í skóla er venjuleg og kennt verður á 
undan og eftir íþróttahátíð. Að kvöldi sama dags verður 
árshátíð unglingastigs. Að þessu sinni verður hún 
haldin í húsnæði Lionsklúbbsins Lundar, Auðbrekku 25. 
Farið verður með rútu frá Háteigsskóla kl. 19:00. Að 
árshátíð lokinni, kl. 24:30, verður nemendum ekið að 
bílastæði skólans, þar sem foreldrar geta sótt þá. Leyfi 
verður gefið í skólanum fyrstu tvo tímana daginn eftir. 

 

� Dagana 17. – 25. mars verða nemendur í páskafríi. 
Virku dagana, 17., 18., 19. og 25. mars geta foreldrar 
yngstu barnanna sótt um dagvist fyrir þau í Frístund. 
Eyðublöð er hægt að fá þar.  

 
Þessa grafíkmynd gerði 
Alena da Silva Bjarnadóttir í 
6. bekk. 

Haustið 
Haustið er gult 
haustið er grænt 
haustið er fagurt og vænt. 

Erna Kanema Mashinkila, 5. bekk 

Stærðfræðikeppni grunnskóla 
Fimmtudaginn 6. mars verður stærðfræðikeppni grunn-
skóla í Menntaskólanum í Reykjavík. Gert er ráð fyrir að 
fjöldi þátttakenda úr unglingadeild Háteigsskóla slái öll 
met í þetta skiptið, enda eykst stærðfræðiáhugi hér með 
hverju árinu sem líður. Við höfum líka fengið sérstakt 
hrós frá kennurum MR fyrir góða nemendur héðan.  

 

Blómið og flugan 
Einu sinni var lítið blóm sem óx upp við grindverk. Einn 
daginn kom fluga og ætlaði að sjúga það. „Nei, nei, ekki! 
Ég vil lifa.“ „Ó, jæja, ég fer annað. Þú mátt lifa.“ 

Aþena Elíasdóttir, 2. bekk 

 

Ólafsdagar 
Þemadagar voru í skólanum um miðjan febrúar, en þeir 
eru kallaðir Ólafsdagar til minningar um Ólaf Guðmunds-
son sem kenndi lengi náttúrufræði við skólann. Áhersla 
var lögð á krafta, loft, hreysti, heilsu og umhverfismál. 
Nemendur voru afskaplega áhugasamir þessa daga og 
unnu mjög vel. Vonandi verður hægt að sýna afrakstur 
þessara daga á vorhátíð foreldrafélagsins. Einnig eru 
væntanlegar myndir á heimasíðu skólans.  
Hér eru frásagnir tveggja nemenda úr 2. bekk: 
- Ég bjó til fallhlíf hjá Kristínu á Ólafsdögum og hjá 
  Helenu vorum við að gá hvort það væri loft í krukku og 
  við þurftum leir, vatn og matarlit.  (Sunneva) 
- Við fórum í 5. bekk og við sáum heiminn í framtíðinni 
  og sáum mengaðan heim og ómengaðan heim.(Tristan) 

 

Mikill snjór 
Ég fór í sveitina með ömmu og afa. Birkir frændi kom 
með og það var svo mikill snjór að við gerðum göng. 

Sigurður Steinar Gunnarsson, 2. bekk 

 

Hetjusaga 
Árið 2006 fórum ég, mamma og Kári litli bróðir minn til 
Svíþjóðar til að hitta frændfólk. Meðal annars fórum við 
með frænda mínum að skoða kastala. Í miðjum 
kastalanum var garður með tjörn og vatnið í henni var 
grænt og slímugt. Þar settumst við niður og hvíldum 
okkur. Ég spurði mömmu hvað hún myndi gefa mér ef ég 
myndi synda yfir vatnið (/bara í gríni) og hún sagði 200 
sænskar (sem eru svona 2000 íslenskar) og frændi 
minni sagði að hann myndi gefa mér líka 200 sænskar. 
Ég fór nú bara að hlæja enda var þetta bara grín. Þá 
sagði frændi minn, „hvað, ætlar þú ekki að synda yfir?“ 
og ég sagði bara „jú, jú“, en var bara að grínast. Það 
næsta sem ég veit er að ég er að fara út í slímugt vatnið 
(enda nokkur hundruð ára gömul gjörn og ekki ætlast til 
að fólk syndi þar). Svo þegar ég kom upp úr var ég bara 
alveg skjálfandi. Við notuðum svo peninginn sem ég fékk 
til að kaupa ís og fórum svo heim.     

Ari Tómas Viðarsson, 7. bekk 

Kólumbus 
Kólumbus gekk út á hafið, 
hvað hafði manninn tafið? 
Hann átti að vera hér, 
hann líka mikið sér, 
því hann eitthvað á baki sér ber. 

Ólöf Björg Sigurðardóttir, 3. bekk 

Helstu fréttir úr 105. 
Það er helst að frétta frá okkur að við tókum þátt í „Nema 
hvað?“ spurningakeppni grunnskólanna í janúar. Það var í 
fyrsta sinn sem Háteigsskóli tók þátt. Sunna, Magnús og 
Fannar úr 10. bekk kepptu fyrir hönd skólans og stóðu sig 
mjög vel. Þessi undankeppni fór fram í Háteigsskóla og bar 
Hagaskóli sigur úr bítum. Hagaskóli sigraði síðan alla 
grunnskóla Reykjavíkur og bera því titilinn ,,Nema hvað 
meistarar 2008“. Klapplið Háteigsskóla stóð sig ljómandi 
vel og fyllti skólann. Í febrúar fór fram söngkeppni í 105. 
Það voru fjórir hópar sem kepptu og var keppnin mjög 
skemmtileg. Dómarar voru ekki af verri endanum, þar á 
meðal var fulltrúi frá kennurum, frá ÍTR og Benni Hemm 
Hemm, sem er fyrrverandi nemandi skólans. Brynja og 
Svana Dís í 9. bekk sigruðu og kepptu svo fyrir okkar hönd 
í undankeppni fyrir Samfés (samtök félagsmiðstöðva) í 
okkar borgarhluta og urðu í öðru sæti. Þær komu svo fram 
á Vetrarhátíðinni í Ráðhúsi Reykjavíkur í framhaldi af 
keppninni. 
Þegar þetta er párað eru 30 unglingar í rútu á leið norður á 
Akureyri í skíðaferð á okkar vegum. Þeir verða þar tvær 
nætur og reyna margt, s.s. ball, sund, kvöldvökur og tvo 
daga á fjalli á bretti eða skíðum. Ferðin er farin í samfloti 
með sex öðrum félagsmiðstöðum í borginni. Á móti okkur 
taka aðrar sex félagsmiðstöðvar á Akureyri sem munu vera 
með okkur fyrir norðan. 
Næst á dagskrá hjá okkur er að bjóða 12 ára nemendum 
Háteigsskóla til okkar, því í haust eru þau komin í 8. bekk 
og njóta þá þess sem félagsmiðstöðvarstarf hefur upp á að 
bjóða. Við munum hafa sérstaka dagskrá fyrir þau 5. mars 
kl. 17-19. 
Að síðustu má geta þess að við erum komin með 
heimasíðu, www.kampur.is, og þar áfram á 105. Þar eru 
myndir og helstu atburðir okkar kynntir. 
Bestu kveðjur úr 105, Hrefna. 

 

Gamla konan 
Eitt sinn var gömul kona 
sem var að vona 
að einhver annar myndi koma. 
Konan var með hor 
svo hún náði í bor 
eftir það kom vor. 
Þá fór konan í hús 
að fá sér djús 
þá sá hún mús.         Pétur Axel Pétursson og  

Jón Konráð Guðbergsson, 7. bekk 
 

 
�          Spakmæli mánaðarins:           

Þeir sem flytja sólskinið til annarra, 

geta ekki komist hjá því 

að það skíni á þá sjálfa. 


